
HYRJE
Në pajtim me nenin 135, paragrafi 3, të Kushtetutës së Republikës së Kosovës dhe me nenin 17 të Ligjit nr.05/L-019 për Avokatin e Popullit, Mekanizmi Kombëtar për Parandalimin e torturës (më tej: MKP) vizitoi Qendrën Korrektuese në Dubravë, më 15 dhe 17 mars 2023, si dhe në datat 5 e 12 tetor 2023.
Bazuar në nenin 17 të Ligjit nr. 05/L-019 për Avokatin e Popullit, MKP-ja mund t’i vizitojë, në çdo kohë dhe pa paralajmërim, të gjitha vendet ku mbahen personat e privuar nga liria, përfshirë stacionet policore, qendrat e paraburgimit, burgjet, vendet ku mbahen të huajt e privuar nga liria, qëndrimi i të cilëve në Republikën e Kosovës bie ndesh me ligjet në fuqi dhe të cilët janë subjekt i kthimit me forcë nga Republika e Kosovës, si dhe institucionet psikiatrike dhe ato të kujdesit social.

Qëllimi i vizitës

Qëllimi i kësaj vizite ishte vlerësimi i respektimit të të drejtave themelore të njeriut të të burgosurve, të cilat u garantohen me Kushtetutën e Republikës së Kosovës, me ligjet e aplikueshme në Republikën e Kosovës, si dhe me standardet ndërkombëtare për mbrojtjen e të drejtave të personave të privuar nga liria, vlerësimi i progresit të autoriteteve kompetente në zbatimin e rekomandimeve të Avokatit të Popullit, të dërguara përmes raportit me rekomandime të datës 14.4.2022, hapja e kutive të ankesave, intervistimi i të paraburgosurve/burgosurve, të cilët kanë telefonuar në IAP, si dhe intervistimin dhe shikimin e dosjeve të rasteve të cilat janë përcjellë nga Departamenti Shëndetësor i Burgjeve (më tej: DShB).
Përbërja e grupit monitorues

1. Ekipi monitorues përbëhej si në vijim:

· zëvendësi i Avokatit të Popullit;
· drejtoresha e MKP-së;
· këshilltarja juridike për parandalim të torturës;
· këshilltari juridik për pranim dhe hetim të ankesave;
· këshilltarja-psikologe;
· këshilltarja-punëtore sociale.
Bashkëpunimi i autoriteteve me MKP-në gjatë vizitës

2. Gjatë realizimit të vizitës së MKP-së në QKD, personeli i shërbimit korrektues dhe personeli i DShB-së i ofruan ekipit monitorues bashkëpunim të plotë. Ekipi, pa vonesa, pati qasje në të gjitha hapësirat e vizituara. Ekipit i janë siguruar të gjitha informatat e nevojshme për ta kryer detyrën dhe i janë mundësuar bisedat me personat e dënuar dhe me të paraburgosur, pa praninë e zyrtarëve korrektues, e as të personelit shëndetësor.
Informimi për të drejtat e të burgosurve 

3. Neni 20 i Udhëzimit Administrativ MD-Nr. 07/2015 për Rendin Shtëpiak në Institucionet Korrektuese (Njohja me Rendin Shtëpiak) përcakton obligimet e institucioneve korrektuese që menjëherë pas pranimit të sigurojnë kushte që personi i  burgosur, në pajtim me ligjin, të njoftohet me shkrim për të drejtat dhe detyrimet që i ka gjatë mbajtjes së dënimit. Personi i burgosur, i cili nuk di shkrim dhe lexim, njoftohet gojarisht për të drejtat dhe për obligimet.
 MKP-ja gjatë vizitës ka vërejtur se të gjithë të pranuarit në QKD njoftohen për të drejtat e tyre në qendrën korrektuese. Po ashtu, në disa pavijone të QKD-së, MKP-ja ka vërejtur se janë vendosur njoftime për ndihmë juridike falas, ku ishin të vendosur edhe numra telefoni dhe njoftime të tjera, nga të cilat mund të përfitojnë të burgosurit.
Keqtrajtimi 
4. Gjatë vizitës në QKD, MKP-ja intervistoi një numër të konsiderueshëm të burgosurish dhe nuk mori ankesa të besueshme lidhur me keqtrajtimin fizik apo përdorimin e tepruar të forcës fizike të ushtruar nga zyrtarët korrektues apo për sjellje të autoriteteve të burgut, të cilat do të përbënin shkelje të dinjitetit të të burgosurve.
5. Ekipi i MKP-së ka vizituar edhe të burgosurit të cilëve u është shqiptuar dënimi  disiplinor i vetmisë dhe nuk ka marrë asnjë ankesë për keqtrajtim fizik apo për përdorim të tepruar të forcës, dhe as për shkelje të të drejtave të tjera të cilat u takojnë këtyre personave, përpos ankesës për mungesë të ujit të ngrohtë. Neni 111, paragrafi 1, i Ligjit për Ekzekutimin e Sanksioneve Penale
 përcakton: “Gjatë ekzekutimit të dënimit disiplinor të vetmisë, personi i dënuar i gëzon të njëjtat kushte higjienike dhe shëndetësore sikurse personat tjerë të dënuar në institucionin korrektues dhe atij i lejohet qëndrim jashtë ambientit të mbyllur së paku një (1) orë në ditë për ajër të pastër dhe për ushtrime.” MKP-ja kontrolloi edhe protokollin e masave disiplinore, të shqiptuara nga janari deri në mars 2023, ku janë evidentuar 75 shkelje disiplinore, të cilat janë ndëshkuar me dënime disiplinore, si: qortim, heqje e përkohshme e beneficionit, vetmi etj. Sipas koordinatorit për ankesa të të burgosurve, gjatë muajve janar, shkurt dhe mars ka pasur disa rrahje mes të burgosurve, refuzim të mbylljes etj. Pos incidenteve mes të burgosurve, ka pas edhe 2 raste të sulmit ndaj stafit apo zyrtarëve korrektues nga ana e të burgosurve, të cilat raste janë trajtuar nga komisionet përkatëse.
6. Dy zyrtarë të ekipit monitorues, më 17 mars, kanë realizuar takim me komandantin e Stacionit Policor në Istog, me qellim të marrjes së informatave se sa nga incidentet e ndodhura në QKD janë proceduar në polici dhe a janë hetuar nga ana e policisë. Sipas komandantit të policisë, nga janari deri në mars, dymbëdhjetë raste të incidenteve janë hetuar nga policia dhe janë proceduar në prokurori. Lidhur me këtë situatë, përmes e-mailit zyrtar është njoftuar Shërbimi Korrektues i Kosovës.
7. Kurse gjatë vizitës përcjellëse në QKD, më 5 tetor 2023, ekipi i MKP-së është njoftuar se numri incidenteve ka rënë, kjo për faktin se janë ndërmarrë masa nga Shërbimi Korrektues i Kosovës (më tej: ShKK) dhe nga afër janë vëzhguar grupet e organizuara, të cilat edhe kanë shkaktuar probleme, duke i lëvizur në pavijone ose në qendra të tjera. Numri i incidenteve, nga marsi deri në tetor, ishte 46 raste dhe të cilat ishin proceduar sipas rendit shtëpiak, duke shqiptua edhe masa disiplinore.
8. Gjatë vizitës më 5 tetor, ekipi monitorues kishte informatën për një ngacmim seksual që kishte ndodhur në Pavijonin D dhe se ai person ishte larguar nga aty dhe ishte vendosur në Pavijonin 7. Gjatë vizitës në Pavijonin 7, i njëjti u intervistua nga ekipi monitorues lidhur me këto pohime. I dënuari K. P. në bisedë me ekipin e MKP-së pohoi se ka pasur disa fjalë nga një i dënuar tjetër me të cilin ka qenë në dhomë, por se nuk ka pasur kontakt fizik, por vetëm disa fjalë që e kanë shqetësuar dhe pas të cilave e ka njoftuar oficerin e pavijonit dhe menjëherë është transferuar në pavijon tjetër. Lidhur me rastin, ekipi kërkoi edhe raportin e mjekut si dhe raportin e komisionit të brendshëm, i cili e kishte hetuar rastin, nga ku edhe shihej se nuk ka pasur ngacmim seksual.
Kushtet e banimit për personat e dënuar në QKD 
9. Gjatë vizitës në QKD, MKP-ja ka vërejtur se kushtet e akomodimit në përgjithësi janë në pajtim me Ligjin për Ekzekutimin e Sanksioneve Penale (më tej: LESP) dhe me standardet ndërkombëtare për të drejtat e të burgosurve. Neni 35 i LESP-së përcakton: “Hapësirat në të cilat jeton dhe punon personi i dënuar duhet të kenë hapësirë të mjaftueshme ashtu që secili person i dënuar të ketë së paku tetë (8) metra katrorë hapësirë për qeli të vetme dhe katër (4) metra katrorë për të dënuarit në qeli të përbashkëta dhe sasi të mjaftueshme të dritës natyrore dhe artificiale për punë dhe lexim, ngrohje dhe ajrosje.”
 Ekipi i MKP-së ka vërejtur se në Pavijonin 1 disa qeli kishin lagështi, ndërsa banjat e përbashkëta ishin me myk. Pavijoni 2 ishte duke u rinovuar, ndërsa në Pavijonin 3 ishin kryer disa renovime nga vetë të burgosurit.
10. MKP-ja, gjatë vizitës në muajin tetor, u njoftua se rinovime ishin kryer edhe tek punëtoritë. Në teatër është ndërhyrë dhe është sanuar problemi i rrjedhjes së ujit, ka pasur rinovime të çative, kurse në objektin e lavanderisë përkohësisht është sanuar rrjedhja e ujit.

11. Gjatë monitorimit MKP-ja mori disa pohime nga të burgosurit për mungesë të ujit të ngrohtë në disa pavijone dhe, sipas tyre, uji i ngrohtë ishte i pamjaftueshëm për pastrim dhe mirëmbajtje të higjienës. Ekipi i MKP-së gjatë vizitës është njoftuar nga të burgosurit  se për ngrohje të ujit ata akoma përdorin pajisje elektrike të improvizuara, të cilat janë të rrezikshme për jetët e tyre.
12. MKP-ja po ashtu ka pranuar ankesa nga të dënuarit për mungesë të dyshekëve dhe për jastëkë të vjetruar dhe jocilësorë. Ankesa për kushtet në përgjithësi, MKP-ja ka pranuar edhe gjatë vitit të kaluar dhe në Raportin e fundit për Dubravën, publikuar më 14 prill 2022
, Avokati i Popullit ka rekomanduar: “Të dënuarit të furnizohen mjaftueshëm me ujë të ngrohtë dhe me dyshek cilësorë.”
13. Edhe gjatë vizitës nga MKP-ja në muajin tetor, natyra e ankesave nga të burgosurit ishte pothuajse e ngjashme. Sipas pohimeve të drejtorit, pritet të rregullohen disa bojlerë, po ashtu pritet të vendosen disa panele solare përmes projektit të ShKK-së dhe pritet të përmirësohet gjendja me ujë të ngrohtë.
Kuzhina e QKD-së
14. Ekipi i MKP-së gjatë vizitës në kuzhinë ka vërejtur rreth 35 të dënuar të angazhuar në punë në kuzhinë dhe sipas pohimeve të shefit të kuzhinës, stafi është i mjaftueshëm. Të angazhuarit në kuzhinë, përfshirë këtu edhe të burgosurit të cilët drejtpërdrejt punojnë në përgatitjen e ushqimit, janë të pajisur me libreza sanitare. Rreth 10 të burgosurve (sipas listës së verifikuar) u ofrohet ushqim dietal, ku përveçqë u zihet ushqimi pa krip, u ofrohen pemë dhe perime të freskëta sezonale.
15. Sipas shefit të kuzhinës, gjatë vizitës së realizuar në mars, aktualisht bukën e blejnë, për shkak se nuk kanë furnizim me miell. Ndërsa gjatë vizitës në tetor, MKP-ja u njoftua se kuzhina ishte furnizuar me miell, si dhe e kishin rinovuar furrën për pjekjen e bukës, por se kapaciteti i saj nuk i plotëson kushtet për të pjekur bukë për nevojat e Dubravës dhe do të ishte shumë e nevojshme të pajisen me një furrë të re për pjekjen e bukës.
16. MKP-ja është njoftuar se pajisjet në kuzhinë janë shumë të vjetruara dhe shpesh kanë probleme teknike, të cilat vetëm se vazhdojnë të servisohen kohë pas kohe. Për këtë arsye ka nevojë të zëvendësohen pajisjet dhe disa mjete të tjera të punës me pajisje të reja. Sipas shefit të kuzhinës, kanë nevojë për kazanë elektrikë për përgatitjen e ushqimit. Gjatë bisedës me stafin e kuzhinës, ekipi u njoftua se kuzhina ishte pajisur me një furrë të re për pjekje, si dhe me disa mjete të tjera të punës (tepsia, kazanë për bartje të sallatës, thika, lugë franceze dhe garuzhda), porse aparatura në përgjithësi është e vjetruar dhe duhet të pajiset me mjete të reja të punës.
17. Në Raportin e fundit me rekomandime për Qendrën Korrektuese në Dubravë
, për kushtet në kuzhinë, Avokati i Popullit ka rekomanduar: “Të përmirësohet cilësia e ushqimit dhe të evitojë mangësitë në pajisjet teknike në kuzhinë. (Shih paragrafët 21 dhe 24).”
18. Të punësuarit në kuzhinë janë pajisur pjesërisht me uniforma të punës, kurse të burgosurit e angazhuar në kuzhinë nuk kanë uniformë, punojnë me rroba civile. 
19. Për sa i përket depos, MKP-ja ka vërejtur se depoja ku mbahet ushqimi afatgjatë ishte në gjendje të mirë, pa lagështi dhe i ka kushtet që nevojiten për ruajtje të ushqimit. Nuk janë gjetur produkte me afat të skaduar. Higjiena në kuzhinë ishte në nivelin e duhur.
20. Ekipi i MKP-së, gjatë monitorimit në QKD-së në muajin mars, ka vizituar edhe lavanderinë dhe ka vërejtur se në hapësirën që përdoret për lavanderi ka rrjedhje uji nga tavani.
21. Ndërsa gjatë vizitës së realizuar në muajin tetor, ekipi u njoftua se është eliminuar problemi i rrjedhjes së ujit nga tavani në lavanderi.
Regjimi

22. MKP-ja gjatë monitorimit është informuar se në kuadër të QKD-së funksionojnë tri punëtori në zonën e banueshme, të cilat funksionojnë edhe si qendra për trajnime profesionale. Në këto punëtori organizohen trajnime për zdrukthëtari (ku këtë vit kishin vijuar 2 të burgosur këtë trajnim), për metalpunues (7 të burgosur e kishin  ndjekur këtë trajnim), trajnime për hidroinstalues, ngrohje dhe kanalizim, trajnim për muratorë (9 të burgosur e kanë ndjekur këtë trajnim). Në shkollë është organizuar trajnimi për informatikë dhe këtë trajnim e kanë ndjekur 7 kandidatë. Kurse në objektin e kuzhinës është organizuar dhe mbajtur trajnimi për kuzhinierë me 4 kandidatë. Po ashtu, edhe salla e fitnesit, salla e sportit dhe fusha e futbollit janë në dispozicion të të burgosurve në QKD. MKP-ja gjatë vizitës u njoftua se rreth 304 të burgosur janë të angazhuar në punë, në aktivitete, në trajnime profesionale.
23. Neni 68 i Ligjit për Ekzekutimin e Sanksioneve Penale
 shprehimisht përcakton: “Personi i dënuar i aftë për punë ka të drejtë dhe obligim të punojë dhe mund të angazhohet me punë në punëtoritë e njësive ekonomike në kuadër të Shërbimit Korrektues të Kosovës.”
24. Ekipi i MKP-së ka vizituar edhe punëtoritë në QKD për t’u njoftuar nga afër me punën dhe funksionimin e saj. MKP-ja është njoftuar se në të gjitha punëtoritë nuk funksionojnë ngrohëset qysh nga viti 2012, edhe pse pajisjet janë aty, por për shkak se dimrit sistemi i gypave është i ngrirë.
25. Gjatë vizitës së fundit (tetor 2023), MKP-ja ka vërejtur se edhe përkundër rinovimeve të çative të punëtorive, përsëri pikon uji kur bie shi. MKP-ja gjithashtu mori ankesa edhe nga personeli dhe nga të dënuarit se për shkak të temperaturave të ulëta gjatë dimrit, nuk ka kushte adekuate të punës në këto punëtori.
26. MKP-ja mori ankesa edhe për sa i përket mungesës së materialit për punë në këto punëtori, ku shpeshherë mungon nga një produkt për punë dhe kjo mungesë po u shkakton vështirësi dhe ndërprerje në punë. Për shkak se nuk ka material të mjaftueshëm për punë, trajnimet profesionale mbahen duke ripërdorur materialin disa herë. Gjithashtu edhe nxënësit nga shkolla e bëjnë punën praktike në këto punëtori duke ripërdorur materialin ekzistues.
27. Gjatë vizitës në mars 2023, MKP-ja është njoftuar se çdo punëtori ka pasur më shumë se një instruktor për aftësime profesionale për profilet e ndryshme, mirëpo për shkak të pensionimit të tyre ka mbetur vetëm nga një instruktor.
28. Në kuadër të QKD-së funksionon edhe shkolla e mesme, në të cilën mësimin e vijojnë 34 nxënës në profilet: saldator, automekanik dhe instalues i ujit, i kanalizimit dhe i ngrohjes. Po ashtu, në kuadër të procesit mësimor, çdo klasë ka nga një orë mësim edhe në kabinetin e informatikës.
29. Ekipi i MKP-së është njoftuar se edhe këtë vit ka nxënës që nuk dinë shkrim-lexim. Këtë fakt e ka pohuar edhe zëvendësuesi i drejtorit në QKD-së, i cili tha se është biseduar me Drejtorinë e Arsimit, mirëpo për shkak të mungesës së kuadrove të fushave të caktuara, nuk kanë pas mundësi realizimi.

Kujdesi shëndetësor

30. Në Qendrën Korrektuese në Dubravë (QKD) është përuruar Pavijoni D, me kapacitet për 80 të burgosur, i dedikuar për personat me nevoja të veçanta (duke përfshirë të burgosurit me vartësi nga substancat narkotike, të burgosurit me probleme mendore, të burgosurit me sëmundje kronike). Në dispozicion të kategorive të tjera me probleme shëndetësore, siç janë: personat e moshuar, personat me nevoja të veçanta fizike, do të jenë në dispozicion Pavijoni 7 dhe Pavijoni i Spitalit. Rendi shtëpiak për Pavijonin D, Pavijonin e Spitalit dhe Pavijonin 7 do të jetë i njëjtë me atë të QKD-së.
31. Ekipi i MKP-së vizitoi spitalin e QKD-së, i cili ofron shërbime mjekësore për të burgosurit, në të cilin janë të angazhuar mjekë të përgjithshëm të rregullt. Infermierët janë të angazhuar me orar të rregullt nga ora 08:00-16:00, dy psikologë me orar të rregullt, një fizioterapist dhe një farmaciste. Rastet që nuk trajtohen në spitalin e burgut, shërbimet i marrin nga institucionet e tjera publike shëndetësore, siç janë: Spitali Rajonal i Pejës, Emergjenca dhe Shërbimi Spitalor dhe Klinik Universitar i Kosovës (ShSKUK). 

32. Sipas informatave, në Pavijonin D janë punësuar 11 infermierë, 2 mjekë të përgjithshëm, po ashtu është i angazhuar edhe një psikolog klinik për Pavijonin D. Në momentin e vizitës në tetor, ishin të vendosur 17 të dënuar, dhe ekipi realizoi disa intervista për t’u njoftuar për së afërmi me kushtet që ofron Pavijoni D. Të vendosurit në këtë pavijon ishin të kënaqur me kushtet dhe trajtimin që ofrohen këtu.
33. Hapësirat dhe ambienti në përgjithësi në spitalin e QKD-së nuk i plotësojnë kushtet, nuk janë ende të përshtatura për nevojat e të burgosurve me aftësi të kufizuara fizike (p.sh. në katin e dytë të spitalit, në krahun e sëmundjeve organike, ishin të akomoduar të burgosur me karrocë, njëri prej tyre ishte B. S., i akomoduar më shumë se 1 vit në këtë pavijon, ku sipas tij, ka 7 muaj që nuk ka dalë në shëtitje).
34. Sipas të burgosurve dhe stafit, gjatë verës në spitalin e Dubravës bëhet shumë nxehtë, sidomos në katin e dytë. Gjithashtu edhe në hapësirat ku ofrohen shërbimet psikologjike, gjatë verës bëhet nxehtë dhe shpesh e kanë të vështirë t’i realizojnë seancat me të burgosurit.
35. MKP-ja vëren se neni 42 i Ligjit për Ekzekutimin e Sanksioneve Penale përcakton: “Përkujdesja shëndetësore në institucion korrektues bëhet në pajtim me rregullat e përgjithshme për përkujdesje shëndetësore, për sigurim shëndetësor dhe për shërbime mjeksore dhe farmaceutike, përveç nëse me këtë ligj parashihet ndryshe.”

36. Ekipi i MKP-së gjatë vizitës në mars ka pranuar ankesa nga shumë të burgosur për mungesë të barnave, e sidomos nga të burgosurit e akomoduar në spitalin e Dubravës (krahu i psikiatrisë). Lidhur me këtë situatë, Avokati i Popullit ka hapur rast pas ankesës së drejtorit të Shëndetësisë në Burgje dhe ka realizuar takime dhe komunikime me Ministrinë e Shëndetësisë, deri në tejkalimin e situatës.

37. Ekipi i MKP-së ka vërejtur se të gjitha barnat me afat të skaduar janë larguar dhe paketuar për asgjësim dhe janë vendosur në depo. Lidhur me barnat me afat të skaduar, në Raportin e fundit me rekomandime për QKD-në, i publikuar më 14 prill 2022, Avokati i Popullit ka rekomanduar: “Të asgjësohen barnat me afat të skaduar”, rekomandim i cili është plotësuar nga Drejtoria Shëndetësore e Burgjeve (DShB).
38. Kushtet në Repartin e Psikiatrisë brenda Stacionarit të Dubravës janë shumë të këqija. Në dhomat e pacientëve ndërprerësit (prizat) e dritave ishin të thyer, gjë që paraqesin rrezik për ta. Dyshekët shumë të hollë dhe të dëmtuar, jastëkët e dëmtuar, banjat e përbashkëta të papastra, me myk dhe sanitari të dëmtuar.
39. Higjiena nuk ishte në nivelin e duhur dhe tualetet e dushet e përbashkëta vazhdonin të pastroheshin nga vetë pacientët, ku një punë e tillë është shumë e papërshtatshme për të burgosurit që janë të sëmurë. Kjo gjë është theksuar edhe në Raportin e fundit të Komitetit Evropian për Parandalimin e Torturës
 dhe se KPT-ja përsërit rekomandimin e saj që këto mangësi të korrigjohen.
40. Avokati i Popullit edhe në Raportin e fundit për Qendrën Korrektuese në Dubravë
, publikuar më 14 prill 2022, ka rekomanduar: “Të krijohen kushte adekuate për të hospitalizuarit në spitalin e burgut.” MKP-ja konstaton se edhe Pavijoni 7 dhe Pavijoni i Spitalit kanë nevojë të rinovohen dhe të përshtaten për të burgosurit e sëmurë.
41. Gjatë vizitës në spitalin e Dubravës, u shikuan protokollet nga janari deri në mars 2023. Tek protokolli i lëndimeve trupore ishin evidentuar 29 raste (për shkak të incidenteve mes të burgosurve). Në protokollin e tentim-vetëvrasjes ishte evidentuar vetëm 1 rast, në protokollin e grevës së urisë ishin evidentuar 5 raste dhe në protokollin e vetëlëndimeve ishin evidentuar 15 raste.
42. Për sa u përket të dënuarve me masë disiplinore të vetmisë, gjatë vizitës MKP-ja ka vërejtur se personeli mjekësor nuk merr pjesë në vendimmarrje me rastin e shqiptimit të masës disiplinore ndaj të burgosurit, por vetëm raporton për gjendjen shëndetësore të të burgosurve në fjalë. Bazuar në dokumentacionin relevant, mjeku viziton çdo dy-tri ditë të burgosurin e ndëshkuar me masë disiplinore të vetmisë, kurse infermieri e viziton së paku një herë në ditë dhe kujdeset për parametrat vitalë.

43. MKP-ja verën se neni 112, paragrafi 3, i LESP-së përcakton: “Personi i dënuar në vetmi vizitohet nga mjeku çdo ditë kurse nga drejtori i institucionit korrektues dhe punëtori social një herë në shtatë (7) ditë, apo kur e kërkon nevoja edhe më shpesh.”
Shërbimi social në QKD

44. Ekipi i MKP-së, gjatë vizitës në QKD, në muajin mars, ka pranuar ankesa rreth ofrimit të shërbimeve sociale nga punëtorët socialë. Kjo po ndodh për faktin se numri i punëtorëve socialë mbetet shumë i vogël në krahasim me numrin e të burgosurve dhe ata vazhdojnë të jenë të mbingarkuar me punë administrative. MKP-ja u njoftua se është i hapur konkursi për një punëtor social.
Kontakti me botën e jashtme
45. Për sa i përket kontaktit me botën e jashtme, neni 61 i LESP-së
 përcakton: “Personi i dënuar ka të drejtë në pranimin e vizitave së paku një herë në muaj në kohëzgjatje prej së paku një (1) orë nga bashkëshorti/ja, fëmija, fëmija i adoptuar, prindi, prindi adoptues dhe të afërmit e tjerë të gjakut në vijë të drejtpërdrejtë ose në vijë të tërthortë deri në shkallën e katërt.”
46. Po ashtu, personat e dënuar gëzojnë të drejtën për telefonata, varësisht nga regjimi në të cilin ndodhen. Udhëzimi Administrativ për Rendin Shtëpiak në Institucionet Korrektuese
 përcakton: “Personat e dënuar mund të kryejnë biseda telefonike me anëtarët e familjes së ngushtë dhe me personat e tjerë. Biseda telefonike e personit të dënuar ose të paraburgosur nuk mund të jetë më e gjatë se pesëmbëdhjetë (15) minuta.”  
47. Në rastin e të paraburgosurve, neni 52 i Udhëzimit Administrativ për Rendin Shtëpiak në Institucionet Korrektuese përcakton: “Të paraburgosurit thirrjet telefonike i mundësohen në bazë të lejes së gjykatës për numrat përkatës në përputhje me tretmanin standard.”
 
48. Po ashtu, sipas nenit 197 të Kodit të Procedurës Penale
: “Me leje të gjyqtarit të procedurës paraprake, gjyqtarit të vetëm gjykues apo kryetarit të trupit gjykues dhe nën mbikqyrjen e ndonjë personi të caktuar nga gjyqtari i tillë, i paraburgosuri mund të vizitohet nga anëtarët e familjes, siç definohet në Kodin Penal dhe me kërkesë të tij mund të vizitohet nga mjeku apo nga persona të tjerë, duke respektuar rregullat e institucionit të paraburgimit.”
49. Avokati i Popullit ose përfaqësuesit e tij mund t’i vizitojnë të paraburgosurit dhe të korrespondojnë me ta pa paralajmërim paraprak dhe pa mbikëqyrjen e gjyqtarit të procedurës paraprake, të gjyqtarit të vetëm gjykues apo të kryetarit të trupit gjykues, ose të peronave të tjerë të emëruar nga gjyqtari i tillë. Letrat e të paraburgosurit dërguar Institucionit të Avokatit të Popullit nuk  mund të kontrollohen. Avokati i Popullit dhe përfaqësuesit e tij mund të komunikojnë gojarisht ose me shkrim në mënyrë konfidenciale me të paraburgosurit. Po ashtu, të dënuarit mund t’i drejtohen Mekanizmit Kombëtar për Parandalim të torturës (MKP) i Avokatit të Popullit edhe përmes telefonit. Komunikimi ndërmjet të paraburgosurit dhe Avokatit të Popullit, ose përfaqësuesve të tij, mund të shikohet nga zyrtari i policisë, por jo të dëgjohet.
50. Sipas nenit 31 të LESP-së
: “Shtetasit të huaj i ofrohet mundësia që me shkrim ose me telefon ta kontaktojë përfaqësuesin diplomatik apo zyrën përkatëse të shtetit, shtetësinë e të cilit e ka ai.”
Konstatimet (përshkrimi i gjendjes në Qendrën Korrektuese në Dubravë nga MKP-ja)
51. Mekanizmi Kombëtar për Parandalimin e torturës (MKP) konstaton se mungesa e ujit të ngrohtë dhe përdorimi i mjeteve improvizuese për ngrohjen e ujit paraqet rrezik për jetën e tyre.
52. MKP-ja konstaton se dyshekët dhe jastëkët e vjetruar dhe të dëmtuar ndikojnë drejtpërdrejt në shëndetin dhe në pastërtinë e të burgosurve dhe në pastërtinë në përgjithësi.
53. MKP-ja konstato se furra për pjekjen e bukës ka kapacitet të vogël dhe ka prishje të shpeshta, që paraqet problem në furnizimin e rregullt me bukë.
54. MKP-ja konstaton se pajisjet e vjetrua të kuzhinës (edhe përkundër që ka pasur disa investime të vogla), përveçqë paraqesin rrezik dhe vështirësi në kryerjen e punëve, ato ndikojnë edhe në cilësinë e ushqimit.
55. MKP-ja ka vërejtur se stafi i angazhuar në kuzhinë kishin uniforma, por jo komplet, ndërsa të burgosurit e angazhuar në punë nuk kishin uniforma fare, që rrezikon edhe pastërtinë në përgatitjen e ushqimit, e cila duhet të jetë maksimale.
56. Puna është një nder kriteret që ndikon në risocializimin e të burgosurve, ndërsa MKP-ja ka vërejtur se punëtoritë që funksionojnë në kuadër të Dubravës, shpesh mbesin pa material për punë, nuk ka instruktorë të mjaftueshëm, ndërsa nga kulmi pikon (edhe përkundër rinovimeve të kohëpaskohshme), ndërsa gjatë kohës së dimrit nuk ka nxehje, që do të mundësonte një punë të qëndrueshme, të sigurt e të shëndetshme.
57. MKP-ja ka vërejtur se në Stacionarin e Dubravës kushtet nuk janë të mira, papastërti, sanitari e dëmtuar, si dhe vendosja e personave me karrocë në katin e dytë paraqesin shkeljen themelore të të drejtave të njeriut.
58. Numri i vogël i punëtorëve socialë nuk po ka mundësi t’i mbulojë nevojat e të burgosurve në Dubravë, e që mund të ndikojë në mirëqenien e tyre në mbarëvajtjen e jetës sociale brenda burgut dhe do të ndikojë në jetën e tyre pas përfundimit të dënimit.
59. Në bazë të të gjeturave dhe të konstatimeve të MKPT-së gjatë vizitave, në pajtim me nenin 135, paragrafi 3, të Kushtetutës së Republikës së Kosovës dhe me nenin 17, paragrafi 7, të Ligjit 05/L-019 për Avokatin e Popullit, Avokati i Popullit i
REKOMANDON

Ministrisë së Drejtësisë:
· Të gjendet zgjidhja për furnizim të mjaftueshëm me ujë të ngrohtë dhe të largohen pajisjet elektrike të improvizuara;

· të burgosurit të pajisën me dyshekë dhe jastëkë cilësorë;
· të furnizohet kuzhina me furrë të re për pjekjen e bukës, si dhe me pajisje të reja për zierje dhe përgatitje të ushqimit;
· personeli i kuzhinës të furnizohet me uniforma komplet, sipas standardeve;
· të sigurohen materialet e kompletuara për punë, pra të ketë fond të qëndrueshëm për sigurimin e vazhdueshëm të materialeve të nevojshme për  punë nëpër punëtori;
· të angazhohen instruktorët e nevojshëm nëpër punëtori, si: te ujësjellësi, zdrukthëtaria, axhustator si dhe të rritet numri i muratorëve, sipas vlerësimit të nevojave;
· të kryhen rinovime të qëndrueshme në kulmin e punëtorisë ku pikon uji, si dhe të krijohen kushte të përshtatshme për punë në kohën e dimrit, duke siguruar ngrohje;
· ripërsëritet rekomandimi për krijimin e kushteve adekuate për të hospitalizuarit në spitalin e burgut, të bëhet një vlerësim dhe të rinovohen dhomat, sanitaria;
· të shikohet mundësia e ndërtimit të liftit në Stacionar ose të gjendet një zgjedhje për personat me karroca;
· të rritet numri i punëtorëve socialë.
Në pajtim me nenin 132, paragrafi 3, të Kushtetutës së Republikës së Kosovës (“Çdo organ, institucion ose autoritet tjetër, që ushtron pushtet legjitim në Republikën e Kosovës, është i detyruar t’u përgjigjet kërkesave të Avokatit të Popullit dhe t’i paraqesë atij/asaj të gjitha dokumentet dhe informacionet e kërkuara në pajtim me ligj”) dhe me nenin 28 të Ligjit nr. 05/L-019 për Avokatin e Popullit (“Autoritetet, të cilave Avokati i Popullit u ka drejtuar rekomandim, kërkesë ose propozim për ndërmarrjen e veprimeve konkrete, përfshirë edhe masat disiplinore, duhet të përgjigjen brenda afatit tridhjetë (30) ditor. Përgjigjja duhet të përmbajë arsyet me shkrim për veprimet e ndërmarra lidhur me çështjen në fjalë”), ju lutemi mirësisht të na informoni për veprimet e ndërmarra lidhur me çështjen në fjalë. 

Me nderime,

Naim Qelaj

Avokat i Popullit

� Po aty.

